
MINUTI

Il-Minuti tal-Laqgħa Nru. 11 li saret fl-14 ta’ Lulju 2004 ġew konfermati.

DISKUSSJONI PRELIMINARI DWAR “DAR MALTA” FI BRUSSELS

  THE CHAIRMAN (Onor. Charles Mangion):   Bħalma tafu jien għajjat dan il-Kumitat in forza ta’ l-istanding order biex nagħmlu diskussjoni preliminari dwar “Dar Malta” fi Brussell.   Xtaqt nibda billi nissuġġerixxi xi ħaġa lill-Kumitat, sempliċement bħala proċedura. Naħseb li l-ewwel ħaġa li rridu napprovaw formalment il-mozzjoni dwar jekk għandux jiġi eżaminat ix-xiri u n-nefqa ta’ din “Dar Malta”, it-tieni hija jekk l-media viżiva għandhiex issegwi l-laqgħat li jkollna fuq dan is-suġġett, u t-tielet hija l-proċedura għall-investigazzjoni, ovvjament  jekk naqblu fuq il-mozzjoni u mmorru għall-investigazzjoni u l-proċess tagħha.   

Għalhekk forsi nista’ nibda billi nressaq verbalment il-mozzjoni li tgħid li dan il-Kumitat għandu jifli x-xiri u n-nefqa mill-gvern ta’ Malta ta’ “Dar Malta” fi Brussell.   Nistaqsi jekk hemmx qbil li għandna nimxu għal dan l-iskrutinju ta’ din in-nefqa partikolari.  

 Il-Ministru Austin Gatt.

  ONOR. AUSTIN GATT (Ministru ta’ l-Investiment, Industrija u Teknoloġija ta’ l-Informatika):   Fil-prinċipju assolutament m’hemm ebda diffikulta’, pero’ naħseb li jkun tajjeb li l-mozzjoni li qed issir minnek, Mr Chairman, torbotha mat-tielet punt li għamilt li huma t-terms of reference li s-soltu nagħmluhom kemm kemm iktar imlaħħmin.  Jiġifieri ma nafx jekk hux se jkun hemm terms of reference speċifiċi li l-Awditur ikun irid jidħol fihom.

  THE CHAIRMAN:  L-ewwelnett għalhekk jien għedt li l-ewwel għandna mmorru biex  jiġi skrutinat -  u qed naqblu li dan il-kuntratt u n-nefqa għandhom jiġu skrutinati minn dan il-Kumitat - ....  Issa ovvjament irridu niffissaw il-proċedura li se nadottaw, jiġifieri n-numru ta’ seduti u d-dati u anke l-persuni jew ir-rappreżentanti ta’ ministeri li għandhom ikunu mgħajta biex jiġu quddiem il-Kumitat.  Jekk jista’ jkun irridu wkoll nidentifikaw meta għandhom jiġu dawn il-persuni ħalli ma ngħajtux lil kulħadd f’daqqa u nkunu nistgħu norganizzaw  l-affarijiet b’mod aħjar.   Onor. Gatt, ma nafx jekk irrispondejtx għall-mistoqsija tiegħek.

  ONOR. AUSTIN GATT:   Mr Chairman, jiġifieri jekk qed nifhmek sew, dejjem subject għall-fatt li jista’ jkun li qed ninterpretak ħażin, il-mozzjoni li qed issir - nifhem li hemm sekondant għaliha għall-formalita’ - ma titlobx li l-Awditur, kif nagħmlu ħafna drabi, jinvestiga.

  THE CHAIRMAN:  Le.   Il-mozzjoni tipproponi li dan il-Kumitat imur mal-ewwel għall-investigazzjoni u l-iskrutinju hu – ovvjament l-Awditur ikun dejjem preżenti waqt dawn il-laqgħat - u jekk inkunu rridu xi kjarifikazzjoni mill-Awditur dwar il-proċeduri, eċċ., allura ovvjament inkunu nistgħu nirriferu għall-Awditur.  

  ONOR. AUSTIN GATT:  Jiġifieri jien qed neħodha bħala stat ta’ fatt li m’hemmx talba fil-mozzjoni biex l-Awditur jinvestiga.   

  THE CHAIRMAN: Fil-mozzjoni m’hemmx talba biex nissospendu l-investigazzjoni tagħna biex l-Awditur jinvestiga.  Li qed jiġi propost huwa simili ta’ dak li kien sar fil-każ tal-bejgħ tax-shares tal-Mid-Med Bank lill-HSBC, jiġifieri li dan il-Kumitat imur mal-ewwel għal diskussjoni fuq ix-xiri ta’ din id-dar, pero’ l-Awditur ikun dejjem preżenti - bħalma jkun preżenti f’kull laqgħa – u jekk matul il-proċess jitqanqal punt li jkun jirrikjedi li l-Awditur jagħmel l-investigazzjoni tiegħu, ovvjament il-Kumitat jirriferiha lilu.

  ONOR. AUSTIN GATT:  Mela bħala stat ta’ fatt l-Awditur għalissa żgur m’huwiex qed jintalab jinvestiga, u allura bħala stat ta’ fatt ukoll, min qed jipproponi l-mozzjoni f’dan l-istadju m’għandux fatti biżżejjed f’idejh which warrant li l-Awditur jinvestiga. 

  THE CHAIRMAN:  Le.  Bħala stat ta’ fatt l-informazzjoni  li għandi jien hija miġbura mill-gazzetti u r-rapporti li kien hemm fil-media.  Fil-fatt l-iskop li għalih dan il-Kumitat qed jintalab jiskrutinja hu biex ikollna first hand information dwar id-dettalji tax-xiri, kif sar u ma sarx il-proċess, l-approvazzjoni, l-ispiża u dak kollu marbut miegħu.  

  ONOR. AUSTIN GATT:  Biex inkun ċar, ħalli mhux imbagħad jinqalgħu d-diżgwidi wara.  Normalment taf biżżejjed li malli dan il-Kumitat ikollu xi ħjiel li possibbilment saret xi irregolarita’ jew ma ġewx osservati r-regolamenti jew xi ħaġa, mal-ewwel iqabbad lill-Awditur jinvestiga imbagħad niddiskutu wara u nisimgħu lin-nies wara.  F’dan il-każ, billi prima facie ma jidhirx li dan huwa neċessarju, l-Awditur mhux qed jintalab li jagħmel investigazzjoni, pero’ ovvjament inti bħala proponent izżomm id-dritt li jekk jidhirlek, iktar ‘il quddiem - għaliex illum m’għandekx il-fatti f’idejk u għaliex s’issa ma jirriżultax almenu mill-informazzjoni li għandek int li nkissru xi regolamenti - l-Awditur jissejjaħ biex jinvestiga.

Given dan l-istat ta’ fatt, jien m’għandi ebda diffikulta’ biex nistabbilixxu meta se nibdew nisimgħu lin-nies, purche’ ħaġa waħda.  Xtaqt li nkunu ftit iktar preċiżi dwar x’se ninvestigaw. Jiġifieri jien naħseb li rridu nkunu ċari dwar x’inhu l-aim.   Jiġifieri se "ninvestigaw" - kważi lanqas irrid nuża l-kelma “ninvestigaw” għax ma mmorrux nidħlu .......

 THE CHAIRMAN:    Aħjar ngħidu "niflu"; fil-fatt it-termini tal-PAC anke kif stipulati fi Standing Order 120E jgħidu “il-Kumitat jista’ jifli u jeżamina”. 

  ONOR. AUSTIN GATT:  Mela ħalli nużaw il-kliem “niflu u neżaminaw”.  Allura se niflu u neżaminaw id-deċiżjoni politika jew il-proċedura?  

  THE CHAIRMAN:  Il-proċess.

 ONOR. AUSTIN GATT:  Imma tifhem id-distinzjoni; id-deċiżjoni politika hija ħaġa li tista’ taqbel u tista’ ma taqbilx magħha imma li at the end of the day tkun ittieħdet.   Naħseb li dan il-Kumitat huwa mwaqqaf aktar biex jara jekk ġewx osservati l-proċeduri kollha.   

  THE CHAIRMAN: Effettivament din hija l-awtorita’ li jagħti lil dan il-Kumitat l-istanding order; il-proċess adottat mill-eżekuttiv dwar din il-ħaġa.  Issa l-opinjoni politika diġa’ hija ċara u m’għandniex għalfejn nesponuha hawnhekk, imma ovvjament nifhmu wkoll li waqt li jkun għaddej bil-proċess ta’ skrutinju biex ngħid hekk ...   U huwa għalhekk li jien żammejt id-dritt li nistgħu dejjem nirriferu lill-Awditur xi affarijiet li nitolbu li jista’ jkun jagħmel l-investigazzjoni tiegħu matul il-proċess.

L-Onor. Leo Brincat.

  ONOR. LEO BRINCAT:  Sur President, jien naħseb li rridu nżommu f’moħħna mill-inqas erba’ affarijiet li naħseb jimportaw lill-Membri ta’ dan il-Kumitat biex tiġi din l-item għad-diskussjoni.  Il-kollega tiegħi l-Ministru Gatt staqsa jekk abbażi ta’ l-informazzjoni available hemmx xi ħjiel ta’ irregolaritajiet jew ksur ta’ regolamenti, eċċ.   Illum il-Kamra, bħala kamra plenarja, għadha fi stadju fejn qed tiġbor it-tagħrif neċessarju għal diversi mistoqsijiet parlamentari li jien u kollegi sħabi għamilna lil diversi ministri.   Sal-lum stess għad għandna diversi domandi li ma ġewx imwieġba għaliex qalu li ma sarux lill-ministru konċernat. 

It-tieni nett naħseb li l-validita’ ta’ dan l-eżerċizzju tal-lum joħroġ anke mill-fatt – u huwa d-dmir tagħna bħala Kumitat - li l-issue at stake hija issue li tmur ‘il hinn minn sempliċi issue partiġġjana ta’ fehma ta’ naħa jew ta’ oħra bħala forzi politiċi, imma hija issue li żammet l-attenzjoni ta’ l-opinjoni pubblika għal dawn l-aħħar xhur, u żgur ma tistax tgħid li kienet issue relegata għall-kummenti li saru biss fl-istampa ta’ naħa waħda biss tax-xena politika.   

It-tielet nett naħseb li huwa mportanti li aħna mhux inħarsu biss lejn jekk il-financial regulations ġewx osservati imma niflu anke l-value for money concept.  Illum dan huwa kunċett li anke l-Awditur Ġenerali min-naħa tiegħu bħala uffiċċju qed jagħtih, fil-prinċipju, ħafna iktar attenzjoni milli kien jingħata fl-antik meta l-audit office kien għadu jaqa’ taħt il-ministeru tal-finanzi taħt diversi gvernijiet tal-ġurnata.  

U fl-aħħar nett naħseb li rigward il-proċedura suġġerita għad-diskussjoni min-naħa taċ-chairman, bħala mudell l-eħfef ħaġa tkun li nħarsu lejn il-patterns li adottajna f’diversi każi ta’ privatisations – fost oħrajn jiġuni f’moħħi l-privatisation tal-Mid-Med Bank, ta’ l-MIA u tal-Maltapost - fejn il-kumitat jagħmel l-investigazzjonijiet neċessarji tiegħu, isejjaħ dawk ix-xhieda rilevanti li jħoss li jistgħu jitfgħu dawl iktar fuq il-materja li qed tiġi diskussa, imbagħad kif qal tajjeb l-Onor. Mangion, ir-rwol futur ta’ l-Awditur Ġenerali jiddependi anke fuq l-eżitu ta’ l-affarijiet kif jiżviluppaw.

Jista’ anke jagħti l-każ li forsi llum naqblu li għall-argument inġibu ħames xhieda, imbagħad mill-informazzjoni li toħroġ at a later stage, bħala membri nħossu li jkun hemm bżonn li ngħajtu anke xhieda oħra fi stadju ulterjuri.  Jiġifieri naħseb li għandna jkollna din it-tip ta’ flessibilita’ jekk verament irridu li jkun hemm trasparenza sħiħa dwar issue li, nerġa’ ngħid żammet l-attenzjoni pubblika għal dawn l-aħħar xhur.   

  THE CHAIRMAN:  Il-Ministru Gatt. 

  ONOR. AUSTIN GATT:  L-ewwelnett nikkondividi kważi kollox li qal l-Onor. Brincat, pero’ forsi nesa biċċa żgħira. Meta għamilna l-eżamijiet tal-privatisations, il-premessa kienet li konna qed nagħmlu eżami ta’ xi ħaġa li ma taqax fit-terms of reference ta’ dan il-Kumitat, daqskemm ma taqax strettament - jekk taqra l-poteri ta’ dan il-Kumitat - din il-materja.  B’danakollu m’għandi ebda dubju li għandna nagħmlu dak li qed jiġi ssuġġerit.  U għalhekk jien qed ngħid li m’hawn oġġezzjoni assolutament ta’ xejn.  Pero’ mil-lat l-ieħor naħseb li dan il-Kumitat, anke għall-membri tiegħu stess, għandu jkun jaf il-finalita’.  Ċertament m’għandniex nidħlu fi proċess li ma jispiċċa qatt.  Li qed nipprova ngħid huwa:  X’inhi l-finalita’ ta’ dan l-eżerċizzju?  Li nagħmlu seduta, tnejn, tlieta, erba’, ħamsa, sitta, seba’ jew għaxra u ma nafux fejn se nispiċċaw?  Jew il-finalita’ hi li ngħidu li “dan” huwa l-proċess li rridu ngħaddu minnu, irridu naraw li qed neżaminaw partikolarment mhux id-deċiżjoni politika imma li l-proċeduri ġew segwiti u allura x-xhieda li se nisimgħu u d-domandi li se nagħmlu se jkunu diretti lejn dan?    Jien dak biss qed nistaqsi, xejn iktar.   Irrid inkun naf x’tip ta’ eżami se jsir minn dan il-Kumitat u lejn xiex se jkun dirett, xejn iktar u xejn inqas.

  THE CHAIRMAN:  Fuq l-ewwel kumment irrid ngħid li  naħseb li dan il-Kumitat għandu l-kompitu sħiħ li jagħmel eżami bħal dan, anke Standing Order 120E paragrafu (b) li jispeċifika li l-Kumitat dwar il-Kontijiet Pubbliċi jkollu s-setgħa li:

“(b) jifli kull spiża bħalma hemm imsemmi fis-subartikolu (3) ta’ l-artikolu 103 u fl-artikolu 104 tal-Kostituzzjoni;”,

li huwa wiesa’ biżżejjed li jagħti poter lil dan il-Kumitat jeżamina.  Imma wara kollox la hawn qbil li l-Kumitat għandu jeżamina, dan mhux qed jiġi kkontestat.  Id-deċiżjoni politika ttieħdet u x’inhi l-opinjoni politika dwar din l-għażla hija ċara, jiġifieri m’hemmx għalfejn noqogħdu neleboraw fuq dan.  Imma kif ittieħdet id-deċiżjoni, il-proċeduri esegwiti biex saret l-għażla, il-proċeduri esegwiti biex ġie ffissat jew x’sar u x’ma sarx, min kien responsabbli biex wasal għall-prezz u għall-qbil ta’ dak il-prezz, liema proċedura adottata kif dak il-prezz ġie approvat, kif ukoll in-nies li ntagħżlu, huma aspetti li joħorġu meta wieħed ikun qed jeżamina l-proċess kollu.  Aħna se niddiskutu minn dawn l-aspetti għaliex apparti n-nuqqas ta’ qbil politiku, din l-issue qajmet interess nazzjonali u naħseb li bħala Kumitat qegħdin within il-parametri li nagħmlu dan.  Kemm-il darba waqt l-investigazzjoni jirriżulta li seta’ kien hemm xi ħaġa li saret b’mod irregolari jew li tagħti dubju u għandu jkun hemm iktar investigazzjoni ddetaljata, imbagħad nagħmlu r-riferenza f’dak il-punt fuq dak l-item jew fuq dik il-ħaġa lill-Awditur sabiex jinvestiga u jiġi lura bir-rapport tiegħu għaliex jista’ jkun li jkunu jridu jittieħdu proċeduri iktar serji jekk jirriżulta xi ħaġa jew oħra minn dak ir-rapport.

Għalhekk issa naħseb li wasalna biex ngħidu min huma n-nies li primarjament - u hawn ningħaqad ma’ dak li qal il-kollega tiegħi l-Onor. Brincat - għandhom ikunu mgħajta quddiem dan il-Kumitat u jekk mix-xhieda li jagħtu dawk l-individwi jirriżulta wkoll li hemm persuni oħra li rridu ngħajtu, allura għandna nirriżervaw id-dritt li nagħmlu dan.  Ċertament m’huwiex l-iskop ta’ dan il-Kumitat li d-diskussjoni tibqa’ għaddejja unending għax għandu wkoll xogħol ieħor x’jagħmel, imma huwa tajjeb li l-Kumitat jagħti sodisfazzjon lill-pubbliku kif intnefqu l-fondi pubbliċi fuq materja li diġa’ qajmet interess fost l-istess pubbliku.  

  ONOR. AUSTIN GATT:  Jien lest li noqgħod fuq l-assigurazzjoni taċ-Chairman li se nkunu qegħdin inħarsu lejn il-proċedura ta’ kif sar l-akkwist – ovvjament nivverbalizzawha bħala parti mill-minuti.  

  THE CHAIRMAN:  Apparti x-xiri għamilt riferenza wkoll għan-nefqa tar-refurbishing tagħha.

  ONOR. AUSTIN GATT:  L-importanti li wasalna flimkien għal fejn irridu naslu, jiġifieri bażikament li nsegwu l-metodu ta' proċedura kif ittieħdu d-deċiżjonijiet, minn min ittieħdu u min kellu l-poter li jeħodhom.   Inkwantu għaż-żmien u għan-nies naħseb li nistgħu niftehmu kemm għandna bżonn laqgħat. Mr Chairman, naqbel miegħek perfettament li m’aħniex se ngħidu li hawn lista ta' għaxra u bilfors li dawn l-għaxra se jidhru imma wieħed jitkellem b'mod raġonevoli.   Pero' nagħmel talba biex ma ntawlux, jiġifieri ma nispiċċawx bħall-qrati.

  THE CHAIRMAN:  M'għandi ebda ħsieb li nagħmlu hekk, pero’ irrid inżid insemmi wkoll il-punt - ħalli jiġi recorded - li semma l-Onor. Brincat u kien hemm qbil anke min-naħa ta’ l-Onor. Gatt li fid-diskussjoni jidħol ukoll l-element tal-value for money.

  ONOR. AUSTIN GATT:  Jien ippruvajt nevita dan apposta.    Ma nikkwotax lili nnifsi imma nikkwota lill-Awditur Ġenerali li meta qabbadnih biex jagħmel value for money audit ammetta li lanqas hu ma kellu biżżejjed nies kompetenti biex jagħmel dan.   Jiġifieri jekk se nagħmlu l-value for money audits, li nitlob huwa li jagħmluh il-professjonisti mhux aħna l-politiċi.

  THE CHAIRMAN:  Jien naħseb li l-Awditur għamel value for money audits għax kellna minnhom għad-diskussjoni quddiem dan il-Kumtiat.  Jien naf li l-Awditur għandu problema f’dan ir-rigward imma ċertament naħseb li biex ikun jista' jagħmel value for money audit trid tkun ħarġet l-informazzjoni neċessarja li hemm bżonn minn dan il-Kumitat.     

  ONOR. AUSTIN GATT:  Jien il-punt tiegħi se nerġa' nirrepetih biex ikun ċar għal kulħadd:   M'għandi ebda problema fil-prinċipju fuq value for money audit, basta dan isir minn professjonisti u ċertament mhux min-nies politiċi.

  THE CHAIRMAN:  Jien nistqarr li mhux se nkun jien ….   Inħallu f’idejn l-Awditur biex, bħalma jagħmel is-soltu, fl-istadju li jiġi riferit lilu, jagħmel il-punt tiegħu.   Jidher li hemm qbil fuq din il-proċedura u għalhekk nistgħu ngħaddu għall-punt li jmiss.

Jien ġbart lista ta' persuni li prima facie deher min-naħa tal-media li jridu jkunu preżenti. Dawn huma l-Prim Ministru, l-Onor. John Dalli, l-Onor. Tonio Fenech, is-Sur Richard Cachia Caruana, is-Sur Albert Mizzi, l-Avukat Peter Caruana Galizia, il-Perit Martin Xuereb, is-Sur Ivan Falzon, is-Sur Mario Mizzi u s-Sur Vincent Mifsud – dawn l-aħħar tlieta f'isem il-MIMCOL.  Ma nafx jekk hemmx ukoll xi oħrajn li nistgħu ngħaqqduhom ma' din il-lista biex imbagħad inkunu nistgħu nippjanaw is-seduti tagħna.  
L-Onor. Leo Brincat.

  ONOR. LEO BRINCAT:   Billi jidher li n-negozjati kienu għaddejjin fi żmien li kien Ministru għall-Affarijiet Barranin, l-Onor. Joe Borg, naħseb li subject to availability tiegħu, nistgħu insejħulu wkoll.  It-tieni nett apparti mis-Sur Albert Mizzi naħseb li jkun tajjeb ukoll li jkollna l-membri tat-technical team li kellu miegħu dwar il-proprjeta'. 

  THE CHAIRMAN:  Min huma?

  ONOR. LEO BRINCAT:  Ma nafx min huma, għax għandna ma ngħatajniex l-ismijiet tagħhom, il-gvern dejjem issemmi lis-Sur Albert Mizzi u “oħrajn” imma sal-lum, jien personalment ma nafx min huma.   Nistgħu nsejħu wkoll lis-Segretarju Permanenti fil-Ministeru tal-Finanzi,  is-Segretarju Permanenti fil-Ministeru ta' l-Affarijiet Barranin tal-preżent u anke dak li kien hemm qabilha, l-Internal Auditor tal-gvern, id-Director Corporate Services fil-Ministeru ta' l-Affarijiet Barranin u d-Direttur Ġenerali tal-Public Works.

  THE CHAIRMAN:  Hawn qbil fuq din il-lista?  Jidher li hawn qbil u għalhekk ngħaddu għat-tielet punt li huwa l-iskeda tal-laqgħat.    

Issa jien naf li hemm ċerta timetable li ovvjament minħabba l-impenn min-naħa tal-gvern forsi ċerti persuni ma jkunux available.    L-ewwel ħaġa ċerti nies li hawn fil-lista qegħdin hawnhekk u tajjeb li nkunu nafu meta huma available.    Apparti minn hekk, kulmin se jkun imsejjaħ jaf li jrid jersaq quddiem il-Kumitat u għalhekk, anke jekk qegħdin barra, iridu jagħtuna data fissa meta jkunu jistgħu jiġu ħalli aħna nkunu nistgħu nibdew.   

Il-Ministru Gatt.

  ONOR. AUSTIN GATT:  Apparti d-data meta hi, naqbel miegħek li hemm xi tnejn min-nies li huma msiefrin u tajjeb li forsi nkunu ...  Li nixtieq nissuġerixxi, jien anke għall-kontinwita' ta' l-affarijiet, huwa li niftehmu ġurnata, nibdew fid-9:00a.m., nieqfu għal-lunch u nibqgħu sejrin sad-9:00p.m.   Jekk hemm bżonn nagħmlu jumejn in fila.    

  THE CHAIRMAN:   Jien iktar kont propens li nagħmlu laqgħat wara xulxin, it-Tnejn, it-Tlieta u l-Erbgħa, nibdew fis-6:30p.m. u nibqgħu sejrin sa tard fil-għaxija biex ikunu jistgħu jiġu ċerti nies li jkunu qegħdin jiġu mgħajta  ....  Per eżempju, l-Onor. Brincat ma jkunx jista’ jattendi matul il-ġurnata minħabba problemi mal-korporazzjoni fejn jaħdem u l-Onor. Sammut min-naħa tiegħu ....

  ONOR. AUSTIN GATT:  Issa hawnhekk irridu nagħdru ftit lil xulxin.   Huwa mpossibbli żgur għalija li nibda mis-6:30p.m. għax ma nispiċċa qatt. Issa jew verament irridu  ninvestigaw a tamburo battente jew se noqogħdu ntawlu over two or three months.  Ejjew nieħdu paċenzja u nagħmlu jumejn ta’ 12-il siegħa kull darba u naħseb li b’daqshekk għandna neżawrixxu d-diskussjoni.  

  THE CHAIRMAN:  Imma jekk nagħmlu tliet seduti u tliet seduti bl-erba’ sigħat-il waħda nkunu qed nilħqu l-istess għanijiet. L-Onor. Brincat jaħdem ma' kumpannija privata u dejjem ikunu ebsin miegħu biex jiġi għas-seduti tal-Parlament fil-għodu,  aħseb u ara jekk jgħidilhom jumejn sħaħ!   Jien nifhem l-interessi taż-żewġ naħat u għalhekk qed nissuġġerixxi li nagħmlu tliet laqgħat u tliet laqgħat wara xulxin u jekk inkunu eżawrixxejna kollox allura nieqfu qabel.    Nibdew fis-6:30p.m. u jekk hemm bżonn nibqgħu sejrin sal-10:30p.m.   

  ONOR. AUSTIN GATT:    Bir-rispett kollu, Sur Chairman, jien se nkun imsiefer din il-ġimgħa,  il-ġimgħa d-dieħla se jkun imsiefer l-Onor. Fenech, il-ġimgħa ta' wara kapaċi jsiefer l-Onor. De Marco, u jekk nibqgħu sejrin hekk ma naslu qatt.   Issa jew irridu verament nagħmluha din il-biċċa xogħol u nimblukkaw id-diaries tagħna kollha, inkella le.   Jien ukoll se jkolli nħassar xi appuntamenti għaliex għandi sa Diċembru bbukkjat kuljum!   Jiġifieri jsiru meta jsiru dawn il-laqgħat jien se jkolli nikkanċella xi appuntamenti, imma jew irridu neħilsuha jew ma rridux.   (Interruzzjonijiet)  Jien se nsiefer għada u nhar il-Ġimgħa nkun ġejt lura; m’iniex wieħed minn dawk li jkolli wisq laqgħat barra minn Malta, anzi ftit li xejn immure, pero’ se ninzerta mmur waħda għada.   

  THE CHAIRMAN:  Nistgħu forsi nibdew il-laqgħat fl-4:00p.m. u nibqgħu sejrin sa l-10:00p.m.     

  ONOR. AUSTIN GATT:  Jien jekk tgħidli f'jumejn neħilsuh m'għandix problema imma ma jistax ikun li noqgħod nikkanċella ħafna laqgħat li jkolli.    Jekk nagħmlu sitt sessions ifisser li rrid inħassar sitt ijiem laqgħat.   

  ONOR. LEO BRINCAT:   Jekk fhimt sew, bis-suġġeriment li qed jagħmel iċ-chairman naħseb li nistgħu nsolvuha fuq medda ta' erba’ laqgħat mhux sitta.   Jekk nagħmlu seduti ta' sitt sigħat mill-4:00p.m. sa l-10:00p.m. effettivament hekk jiġu. Fuq livell prattiku u biex ħadd ma jħarbat l-impenji li jista' jkollu, speċjalment in-naħa tal-gvern bħala ministri,  forsi jkun possibbli li wara din il-laqgħa tagħtu d-dati ta’ meta ma tkunux available lis-segretarja tal-Kumitat u jiġi worked out a framework konċentrat kemm jista' jkun malajr.

  ONOR. AUSTIN GATT:  Għalija nistgħu niffissaw id-data issa.    

  ONOR. LEO BRINCAT:  Jien ma nsibx diffikulta', anzi jien biex nagħti flessibilta' lilkom qed ngħid hekk.

  ONOR.  AUSTIN GATT:  Jien għalija jekk forsi tħalli l-ġimgħa d-dieħla biex tilħqu tavżaw lil kulħadd .... 

  THE CHAIRMAN:  Il-ġimgħa d-dieħla bilfors irridu nħalluha biex inkunu avżajna anke lil min qiegħed barra biex jagħtina t-time schedule tiegħu.

  ONOR. AUSTIN GATT:  Aħna nistgħu nibdew fit-3:00p.m u nibqgħu għaddejjin sa l-10:00p.m.  

  THE CHAIRMAN:  Importanti li x-xhieda li jkunu mgħajta jkunu preżenti ħalli ma jħarbtulniex ix-schedule.  Mela niffissaw id-data. 

  ONOR. AUSTIN GATT:   Il-ġimgħa d-dieħla nistgħu nibdew bil-Maltin.  

  ONOR. LEO BRINCAT:  Il-ġimgħa d-dieħla l-Onor. Robert Arrigo u jiena se jkollna l-laqgħa tal-Kunsill ta' l-Ewropa u ma nistgħux inkunu preżenti.    

  ONOR. AUSTIN GATT:    Mela nistgħu nibdew mill-11 ta’ Ottubru.

  THE CHAIRMAN:   Iva, ħalli kulħadd ikun laħaq ġie nfurmat u jkunu jistgħu jagħmlu l-aġġustamenti tagħhom.   Mela nagħmlu laqgħa t-Tnejn, it-Tlieta u l-Erbgħa, 11, 12, u 13 ta’ Ottubru rispettivament.  Hawn qbil?  (Onor. Membri: Iva)    

Ovvjament rigward il-Prim Ministru jgħidulna liema huma l-granet meta jkun jista’ jiġi.   

  ONOR. AUSTIN GATT: Forsi nista’ nissuġġerixxi li apparti l-Prim Ministru li ninfurmah issa stess, lill-oħrajn kollha niktbulhom u jekk jista' jkun nagħmlu schedule ħalli ma joqogħdux jiġu għal xejn.  Lill-Prim Ministru se ninfurmah jiena, niftiehem miegħu l-ġurnata, imbagħad ninfurmakom.

  THE CHAIRMAN:  Mela qed naqblu li r-rappreżentanti tal-ministeri u r-rappreżentanti tal-MIMCOL ikunu hawnhekk preżenti għal kull laqgħa.  Għall-ewwel laqgħa nistgħu nibdew bil-Prim Ministru, l-Onor. John Dalli, l-Onor. Tonio Fenech u s-Sur Richard Cachia Caruana.   Imbagħad għal-laqgħa tat-Tlieta, 12 ta’ Ottubru jigu l-kumplament tal-persuni l-oħra.  

Issa ngħaddu għall-aħħar punt li jirrigwarda l-aċċess għall-media televiżiva.   L-aħħar li kellna diskussjoni dwar coverage minn stazzjonijiet televiżivi u filming, dan il-Kumitat kien iddeċieda hekk – se nikkwota mill-minuti tat-8 ta’ Mejju, 2002: 

“Wara diskussjoni qasira l-Kumitat qabel li fir-rigward ta’ filming ta’ laqgħat tiġi adottata l-istess proċedura wżata fil-Kamra tar-Rappreżentanti, jiġifieri li ma ssir ebda talba mill-istazzjonijiet televiżivi għal filming.  F’każ li l-Kumitat, għal xi laqgħa partikolari, iħoss li jkun tajjeb li jattendu l-istazzjonijiet televiżivi, allura jibgħat javżahom minn qabel.”. 

Issa kif diġa' intom mgħarrfin, kien hemm min staqsa jekk ikunx jista' jsegwi dawn il-laqgħat tal-Kumitat, pero' ovvjament dik hija xi ħaġa li l-Kumitat irrid jiddeċiedi dwarha.     Hawn xi kummenti?

  ONOR. AUSTIN GATT:  Il-pożizzjoni tagħna hija espressa bil-miktub.  

  THE CHAIRMAN:  Imma taqblu li għal dan il-każ nistiednuhom aħna?
  ONOR. AUSTIN GATT:   Jiġu kemm iridu basta nżommu ma’ kif dejjem għamilna hawnhekk, jiġifieri li jidħlu jiffilmjaw l-ewwel żewġ minuti u joħorġu.

  THE CHAIRMAN:  Meta hawnhekk qegħdin naqblu li jidħlu jiffilmjaw l-ewwel parti tal-laqgħa mbagħad inkomplu bil-proċedura ta' Kumitat pubbliku, ovvjament il-media l-oħra dejjem tkun mistiedna tattendi.   Mela nitlob lis-segretarja tinforma lill-istazzjonijiet televiżivi kollha. 

Mela l-Kumitat huwa aġġornat għal nhar it-Tnejn, 11 ta' Ottubru, fit-3:00 p.m.  

Fis-7:15p.m. il-Kumitat aġġorna għal nhar it-Tnejn, 11 ta’ Ottubru, fit-3:00p.m. b’din l-aġenda:

1. Minuti; u

2. Diskussjoni dwar l-akkwist u r-refurbishing ta’ “Dar Malta” fi Brussels.

